
pOR quE CREMOS quE VELázquEz uSOu 
CONSCIENTEMENTE O NúMERO áuREO?

Cachafeiro Chamosa, Luis Carlos
Universidade de Santiago de Compostela
IES Pontepedriña

Recentemente publicamos en Suma un artigo no que xustificamos a nosa opinión de que, 
que cun alto grado de probabilidade, Velázquez usou o número áureo nalgúns cadros e fíxoo 
ligando o seu uso ás interpretacións simbólicas dese número.  

Dado un certo descoñecemento da importancia que a Matemática tivo nos artistas do 
Renacemento resulta de interese lembrar que a Matemática era unha necesidade para a técnica 
de arquitectos e pintores que usaban a perspectiva, mais tamén unha fonte na que buscar darlle 
un sentido transcendente as súas obras. Analizando esta problemática seremos máis coñecedores 
daquela época e da influencia da Matemática na sociedade, comprendendo mellor o seu papel 
ao longo da historia.  

Primeiro veremos a relación entre Matemática e Arte no Renacemento ollando como, 
impregnados dunha mentalidade neoplatónica, moitos artistas déronlle un valor ás proporcións 
numéricas como xeito de interpretar o mundo dun xeito particular, levando ese posicionamento 
ás obras artísticas. Un dos valores numéricos máis recoñecidos daquela época foi o número 
áureo divulgado de xeito notorio a partir da obra “De divina proportione” de Luca Pacioli na que 
Leonardo colaborou realizando as ilustracións. Esta é a base de estudo da relación do número 
áureo con Leonardo da Vinci, no que algúns autores opinan que empregou de xeito consciente 
ese número nalgunhas das súas pinturas. 

Coas guerras relixiosas do século XVI, prodúcese un ocultamento desde entón e durante 
moito tempo das relacións, que non tiñan por que desaparecer, entre Arte e Ciencias Aritmética 
e Xeométrica.  

A mostra de que a mentalidade, “inxenua” dun numerismo cargado de idealismo non se 
volatilizara a principios do século XVII dánola precisamente un científico de primeiro orde, 
Johannes	Kepler	que	fundamentou	a	súa	obra	na	crenza	dunha	orde	universal	de	orixe	divina	
na que o Universo debía ter o necesario grao de perfección. A disputa, na segunda década do 
século XVII, creada polas observacións de Galileo co telescopio chegou a Sevilla e Velázquez 
tivo con seguridade que vivilo como espectador adolescente privilexiado. Puido decidir seguir na 
relación coa ciencia e a relixión ao seu mestre e sogro, mais a decisión do pintor foi radicalmente 
diferente.  

Velázquez é un pintor que decide aproximarse e interesarse pola cultura renacentista que 
soe ligar a matemática ás formas artísticas e unha mostra desa preocupación vese na sólida 

base intelectual con aplicacións na pintura e rexeitando as etiquetas de retratista ou de mero 
reprodutor dunha realidade existente sen máis intervención que a elección da técnica pictórica. 
Unha vez que nos aproximamos a súa propia forma de ver o mundo, comprendemos o próximo 
que estaba ao uso de recursos matemáticos nos cadros. Nese sentido a procura do emprego do 
número áureo non é desatinada, pola mentalidade do pintor e a súa proximidade ao pensamento 
renacentista. 

O pintor escolle as medidas do cadro, a posición das personaxes, como colocan as mans 
e os pés, a iluminación, etc. E Velázquez é un pintor que da moitas voltas antes de pintar e na 
maioría das obras, pensando moito en todos os detalles especialmente naquelas pinturas das que 
se sentía especialmente interesado. Non cabe dúbida de que o cadro das Meninas, ao igual que 
o das Hilanderas ou o retrato do papa Inocencio X son algúns deses cadros emblemáticos na súa 
obra. No século XX comprendeuse que Velázquez era, fronte ao considerado previamente, un 
autor que quería darlle un sentido de transcendencia aos seus cadros e que estaba moi vencellado 
intelectualmente co pensamento científico. E Alpatov mantén, na primeira metade deste século 
XX, que usou o número áureo nalgúns cadros, opinión recollida por outros autores desde 
entón.  

Veremos algunhas das propiedades do número áureo que a fan de interese para o seu 
emprego nunha obra pictórica non soamente como recurso técnico de cara a unha determinada 
organización do cadro, tamén de cara a dotalo de elementos simbólicos que lle permitan xustificar 
o porque é a obra representada dese xeito. Aquí empregamos en boa medida os elementos que 
Pacioli recrea na súa obra de atributos dese número. 

Empregando algúns recursos xeométricos actuais (Geogebra) imos comprobar como 
podemos con eses recursos realizar unha procura exhaustiva deses elementos áureos o que, teña 
ou non éxito, supón a comprobación de ao partir dunha hipótese a investigación toma un resultado 
implícito: pasa a estudarse a obra neste caso do artista desde un punto de vista practicamente non 
realizado previamente o que permite visualizar algúns detalles técnicos aínda que non chegue a 
empregar esa técnica cunha finalidade explícita. 

Dado que outros autores tamén falaron do número áureo en relación coa obra de Velázquez, 
facemos unha análise das conclusións que sinalan estes autores que obtiveron en relación ao 
número áureo. Como exemplo a espiral áurea que Rafael Pérez menciona no cadro das Meninas 
e que percorrendo os personaxes, ten o seu centro na paleta do pintor.  

Ollaremos despois outros argumentos que atopamos nós polos que coidamos que a 
hipótese de Alpatov non ía errada e que aínda que algunhas relacións poidan ser circunstanciais, 
a acumulación de datos neses aspectos, fana máis que probábel. Analizamos algúns cadros na 
procura desas relacións e á luz das interpretacións simbólicas do número áureo, veremos que 
contribúen nalgúns casos á atribución de significado a determinados aspectos da pintura como 
é o caso do cadro de Inocencio X (un dos cadros que maior éxito lle proporcionou ao pintor en 
vida) e o aínda máis famoso “As Meninas”.  




